
Maʼlumot uchun, ОАК 
Rayosatining 2024-yil 28-avgustdagi 360/5-son qarori 

bilan “Dissertatsiyalar asosiy ilmiy natijalarini chop 

iqtisodiyot” jurnali ro‘yxatga kiritilgan.

5.	 Muhammad al-Xorazmiy nomidagi Toshkent axborot texnologiyalari universiteti 
6.	 Toshkent davlat transport universiteti 
7.	 Toshkent arxitektura-qurilish universiteti
8.	 Toshkent kimyo-texnologiya universiteti
9.	 Jizzax politexnika instituti

Annotatsiya. Maqolada qishloq xo‘jaligi mahsulotlari raqobatbardoshligini oshirishda marketing yondashuvlarining roli 
tahlil qilingan. Tadqiqotda Porter, Kotler va Ansoff nazariyalari asosida qishloq xo‘jaligiga moslashtirilgan marketing 
strategiyalari — narx, differensiallashuv, fokus, 4P va RBV modellari yoritilgan. Muallif marketing konsepsiyalarini mahalliy 
sharoitda qo‘llash orqali qishloq xo‘jaligida barqaror raqobat ustunligini shakllantirish zarurligini ilmiy asoslab bergan.

Kalit soʻzlar: raqobatbardoshlik, marketing strategiyalari, qishloq xo‘jaligi mahsulotlari, Porter modeli, Kotlerning 4P 
modeli, Ansoff matritsasi, RBV yondashuvi, yashil marketing.
Abstract. The article analyzes the role of marketing approaches in enhancing the competitiveness of agricultural products. 
Based on the theories of Porter, Kotler, and Ansoff, it presents adapted strategies for agriculture — cost leadership, 
differentiation, focus, 4P, and RBV models. The author scientifically substantiates the need to apply modern marketing 
concepts to build sustainable competitive advantages in the agricultural sector.

Key words: competitiveness, marketing strategies, agricultural products, Porter’s model, Kotler’s 4P model, Ansoff matrix, 
Resource-Based View (RBV), green marketing.
Аннотация. В статье рассмотрена роль маркетинговых подходов в повышении конкурентоспособности 
сельскохозяйственной продукции. На основе теорий Портера, Котлера и Ансоффа раскрыты адаптированные 
к аграрной сфере стратегии – ценообразование, дифференциация, фокус, модель 4P и RBV. Автор научно 
обосновал необходимость применения современных маркетинговых концепций для формирования устойчивых 
конкурентных преимуществ в сельском хозяйстве. 

Ключевые слова: конкурентоспособность, маркетинговые стратегии, сельскохозяйственная продукция, модель 
Портера, модель 4P Котлера, матрица Ансоффа, ресурсно-ориентированный подход (RBV), зелёный маркетинг.

K I R I S H
Bozor munosabatlarining chuqurlashuvi va globallashuv jarayonlarining jadallashuvi natijasida qishloq 

xo‘jaligi mahsulotlari bozori ham murakkab va raqobatga to‘la muhitga aylangan. Ayniqsa, oziq-ovqat 
xavfsizligini ta’minlash, ichki va tashqi bozorlarda milliy mahsulotlar salohiyatini oshirish hamda eksport 
hajmini kengaytirish kabi strategik vazifalarni bajarish jarayonida marketing strategiyalarining o‘rni beqiyosdir. 
Bugungi kunda raqobatbardosh mahsulot deganda nafaqat sifati yuqori yoki tannarxi past mahsulot, balki 
iste’molchi ehtiyojiga aniq moslashtirilgan, bozor segmentlariga mo‘ljallangan, brend qiymatiga ega va ekologik 
mezonlarga javob beradigan mahsulot tushunilmoqda.

Qishloq xo‘jaligi sohasida raqobatbardoshlikni shakllantirish zamonaviy marketing nazariyalari va 
strategiyalariga asoslangan holda amalga oshirilmoqda. Bugungi globallashuv va bozor iqtisodiyoti sharoitida 
ushbu tarmoqda faoliyat yurituvchi xo‘jalik subyektlari o‘z mahsulotlarini nafaqat ichki, balki tashqi bozor 

talablariga moslashtirish, raqobatchilar fonida afzallik kasb etuvchi strategiyalarni tanlash zaruratida qolmoqda. 
Ayniqsa, oziq-ovqat xavfsizligini ta’minlash, eksport hajmini oshirish va barqaror iqtisodiy o‘sishni ta’minlashda 
raqobatbardosh qishloq xo‘jaligi mahsulotlari hal qiluvchi omilga aylanmoqda. Qishloq xo‘jaligi mahsulotlari 
bozorida raqobatbardoshlikni oshirish bevosita samarali marketing strategiyalarini ishlab chiqish va amalga 
oshirish bilan bog‘liq bo‘lib, bu jarayonda bozor talablari, iste’molchilarning xohish-istaklari hamda mahsulot 
sifati asosiy o‘rin tutadi [1].

M A V Z U G A  O I D  A D A B I Y O T L A R  S H A R H I
Marketing strategiyasi marketing fanining markaziy tushunchalaridan biri bo‘lib, u mahsulotni bozorga 

muvaffaqiyatli olib chiqish, ehtiyojni aniqlash, narxlash, ilgari surish, tarqatish va sotish jarayonlarining 
rejalashtirilgan, tizimli hamda integratsiyalashgan faoliyatini ifodalaydi. Qishloq xo‘jaligi mahsulotlari kontekstida 
esa marketing strategiyasi ishlab chiqarishning tabiiy omillarga bog‘liqligi, mavsumiylik, mahsulotning tez 
buziluvchanligi va logistika infratuzilmasining murakkabligi kabi omillarni hisobga olgan holda ishlab chiqilishi 
zarur. Shu bois, marketing strategiyalarining nazariy va kontseptual asoslarini qishloq xo‘jaligi mahsulotlari 
kontekstida chuqur tadqiq etish, ularni mahalliy sharoitga moslashtirish, zamonaviy yondashuvlar hamda 
texnologiyalar bilan boyitish va raqobatbardoshlikni oshirishning ilmiy asoslangan mexanizmlarini ishlab 
chiqish muhim ahamiyat kasb etadi.

Michael Porterning “raqobat ustunligi” konsepsiyasi [2], Philip Kotlerning “marketing strategik rejalashtirish” 
modeli [3], Igor Ansoffning “o‘sish strategiyalari matritsasi” [4], shuningdek, resursga asoslangan yondashuv 
(RBV – Resource-Based View) [5], bozor yo‘naltirilgan yondashuv (Market-Oriented Approach) [6] hamda 
tizimli strategik yondashuvlar bugungi kunda marketing strategiyalarining kontseptual asosi sifatida keng 
qo‘llanilmoqda.

Ushbu yondashuvlarning har biri qishloq xo‘jaligi subyektlari uchun bozor sharoitlariga mos strategiyalarni 
tanlash, resurslardan oqilona foydalanish, mahsulot diversifikatsiyasini amalga oshirish va brend qiymatini 
oshirishga xizmat qiladi.

T A D Q I Q O T  M E T O D O L O G I YA S I
Tadqiqotda ma’lumotlar qishloq xo‘jaligi korxonalarining ishlab chiqarish ko‘rsatkichlari, marketing 

strategiyalari va raqobatbardoshlik darajasi bo‘yicha statistik hisobotlar hamda soha mutaxassislari bilan 
o‘tkazilgan so‘rovnomalar asosida yig‘ildi. Olingan ma’lumotlar iqtisodiy tahlil, taqqoslash va korrelyatsion 
usullar yordamida qayta ishlanib, marketing yondashuvlarining samaradorligi baholandi.

T A H L I L  V A  N A T I J A L A R
Quyida keltirilgan chizmada aynan shu zamonaviy marketing konsepsiyalari asosida qishloq xo‘jaligida 

raqobatbardoshlikni shakllantirish jarayoni tizimli tarzda aks ettirilgan (1-rasm).

1-rasm. Qishloq xo‘jaligida raqobatbardoshlikni shakllantirish konsepsiyasi1

1	  Muallif tomonidan shakllantirildi

Zamonaviy marketing nazariyasida raqobatbardoshlik masalasi mahsulotning bozordagi muvaffaqiyati, 
kompaniya strategik ustunliklari hamda mijoz ehtiyojlarini qondirish darajasi bilan uzviy bog‘liqdir. Aynan shu 
nuqtayi nazardan kelib chiqib, strategik marketingni shakllantirish va bozor holatini tahlil qilishda raqobat muhiti 
hamda ustunlik omillarini chuqur anglash muhim ahamiyatga ega. Mazkur jarayonning ilmiy asoslarini ishlab 
chiqishda amerikalik olim Michael Porterning hissasi beqiyosdir.

Porter tomonidan ilgari surilgan raqobat strategiyasi nazariyalari marketing nazariyasining konseptual 
asoslarini belgilab berdi. Uning raqobat ustunligi strategiyalari (cost leadership, differentiation, focus) bugungi 
kunda ko‘plab korxonalar, tarmoqlar va hatto davlatlar darajasida qo‘llanilayotgan asosiy tahliliy yondashuvlar 
hisoblanadi. Porterga ko‘ra, korxona raqobatda ustunlikka erishishi uchun quyidagi asosiy strategik 
yo‘nalishlardan birini tanlashi lozim:

— arzon narx strategiyasi;
— differensiallashuv strategiyasi;
— fokus (segmentga yo‘naltirilgan) strategiyasi.
Porterning ushbu uch asosiy raqobat strategiyasidan foydalangan holda qishloq xo‘jaligi tarmog‘ida bozorni 

egallash imkoniyatlari mavjud. Xususan, arzon narx strategiyasi yirik fermer xo‘jaliklari orqali, differensiallashuv 
esa ekologik mahsulotlar ishlab chiqarish orqali amalga oshirilmoqda [7]. Quyida biz Michael Porter tomonidan 
ishlab chiqilgan uch asosiy raqobat strategiyasi — arzon narx, differensiallashuv va fokus strategiyalarini 
qishloq xo‘jaligi sohasi kontekstida izohlash hamda har bir strategiya bo‘yicha maxsus yondashuvlarni ishlab 
chiqish imkoniyatlarini ko‘rib chiqamiz (1-jadval).

1-jadval. Michel Porterning raqobatdoshlik strategiyasining qishloq xo‘jaligiga moslashtirilgan talqini2

Strategiya turi Qishloq xo‘jaligiga tatbiqi

Arzon narx Yirik fermer xo‘jaliklari va agroklasterlar orqali ishlab chiqarish tannarxini kamaytirish. 
Mahalliy urug‘, texnika va subsidiyalar yordamida narx ustunligini shakllantirish.

Differensiallashuv Ekologik toza (eko) mahsulotlar, geosertifikatlangan uzum, asal yoki go‘sht brendlarini 
yaratish. Mahsulot sifatini sertifikatlash va marketing orqali o‘ziga xoslikni ta’kidlash.

Fokus strategiyasi Noyob iqlim yoki terroirga asoslangan mahsulotlar (masalan, faqat Xorazmda yetishtiriladigan 
meva turi)ni ma’lum segmentga yo‘naltirish.

Yirik fermer xo‘jaliklari va agroklasterlar orqali ishlab chiqarish tannarxini pasaytirish imkoniyati vujudga 
keladi. Mahalliy resurslar (masalan, urug‘, texnika, subsidiyalar) yordamida narx ustunligi yaratiladi. Bu 
strategiya massaviy ishlab chiqarishga tayanadi, ya’ni ko‘p miqdorda mahsulot ishlab chiqarish orqali bir 
dona mahsulot tannarxi pasayadi. Qishloq xo‘jaligida bu yo‘l ko‘pincha yirik fermer xo‘jaliklari, kooperatsiyalar 
yoki agroklasterlar orqali amalga oshiriladi. Mahalliy texnologiyalar va subsidiyalarning jalb qilinishi mahsulot 
narxini pasaytirib, bozorda arzon mahsulot taklif etish orqali raqobat ustunligi yaratadi. Natijada iste’molchilarga 
nisbatan arzon, ammo keng ommaga mo‘ljallangan mahsulot yetkazib berish imkoniyati yuzaga keladi.

Ekologik toza mahsulotlar, geosertifikatlangan uzum, go‘sht yoki asal kabi maxsus brendlar ishlab 
chiqish orqali mahsulotni boshqa raqobatchilarnikidan farqlash mumkin. Sertifikatlash va marketing orqali 
mahsulotning o‘ziga xosligi ta’kidlanadi. Bu strategiya mahsulotning noyobligi, sifati va brend qiymati orqali 
raqobat ustunligini yaratishga asoslanadi. Mahsulotlar ekologik toza, sog‘liq uchun foydali, geografik jihatdan 
tan olingan (PDO – Protected Designation of Origin) bo‘lishi mumkin. Sertifikatlashtirish va marketing vositalari 
orqali iste’molchining mahsulot haqidagi ijobiy qabulini shakllantirish maqsad qilinadi. Natijada yuqori narxli, 
premium segmentga mo‘ljallangan mahsulot ishlab chiqarish imkoniyati paydo bo‘ladi. Bu esa foyda marjasini 
oshiradi. Ushbu yondashuv mahsulotlarni ekologik jihatdan farqlash, ularning sog‘liq uchun foydaliligini 
ta’kidlash va geografik kelib chiqishini sertifikatlash orqali premium segmentga moslashtirishni nazarda tutadi.

Aynan shu nuqtada yashil marketing (green marketing) konsepsiyasining ahamiyati ortadi. Chunki 
ekologik toza mahsulotlarni targ‘ib qilish, ularni iste’molchilarga atrof-muhitga zarar yetkazmaydigan, barqaror 
ishlab chiqarish asosida yaratilgan sifatida tanitish bugungi global bozor talablari bilan bevosita bog‘liqdir. 
Qishloq xo‘jaligida yashil marketing konsepsiyasi orqali ekologik toza, sog‘lom va barqaror ishlab chiqarilgan 
mahsulotlarni targ‘ib qilish orqali nafaqat foyda olish, balki atrof-muhitga ijobiy ta’sir ko‘rsatish mumkin [8].

Yashil marketing mahsulotning nafaqat funksional sifati, balki ekologik izi, ishlab chiqarishdagi barqarorlik, 
karbon chiqindilari darajasi, eko-sertifikatlar va sog‘lom turmush tarziga hissa qo‘shishi orqali raqobat ustunligini 
yaratadi. Shu orqali iste’molchining ongida mahsulotga nisbatan ijobiy brend imiji shakllanadi.

Muayyan iqlimga yoki terroirga xos mahsulotlarni (masalan, faqat Xorazmda yetishtiriladigan meva turi) 
ma’lum bozor segmentiga yo‘naltirish orqali ham raqobat ustunligini shakllantirish mumkin. Fokus strategiyasi 
bozor segmentatsiyasiga asoslanadi: korxona ma’lum mahsulot turi va muayyan mijoz guruhi uchun maxsus 

2	  Muallif tadqiqotlari asosida shakllantirildi

strategiya ishlab chiqadi. Mahsulot “terroir” (hududiy xususiyatlar) asosida noyob bo‘lib, raqobatchilar 
tomonidan takrorlanmaydi. Bu strategiya kichik korxonalar yoki hududiy ixtisoslashgan ishlab chiqaruvchilar 
uchun eng maqbul yondashuv hisoblanadi. Natijada mahsulotni o‘z segmentida noyob qilib, iste’molchi 
sadoqatini oshirishga xizmat qiladi.

Qishloq xo‘jaligi kontekstida fokus strategiyasining mazmuni quyidagicha talqin etiladi:
— Geografik fokus. Fermer yoki agro-biznes subyektlari ma’lum bir hududda yetishtiriladigan noyob 

agroresurslarga asoslangan mahsulotni ishlab chiqaradi. Misol uchun, faqat Farg‘ona vodiysida yetishtiriladigan 
nok, faqat Xorazm viloyatiga xos xurmo yoki Surxondaryo viloyatining tog‘li hududlarida yetishtiriladigan asalni 
keltirish mumkin.

— Demografik yoki ehtiyojga yo‘naltirilgan fokus. Mahsulotlar ma’lum mijozlar guruhining ehtiyojlariga 
moslashtiriladi. Misol sifatida allergik kasalliklarga ega bolalar uchun pestisidsiz sabzavotlar, diabet kasalligiga 
mos mevalar yoki veganga mo‘ljallangan mahsulotlarni keltirish mumkin.

— Premium yoki eko-segmentga fokus. Bu yo‘nalish ekologik toza, geosertifikatlangan va yuqori narxli 
mahsulotlarni yuqori daromadli xaridorlarga yo‘naltirishni nazarda tutadi. Misol tariqasida organik tuxum, eko-
go‘sht, bio-yog‘lar yoki “slow food” harakatiga mos mahsulotlar keltiriladi.

— Iqlim yoki terroirga asoslangan mahsulotlar. Fokus strategiyasi terroir tushunchasiga asoslanadi, 
ya’ni muayyan joyning tuproq, iqlim, suv, relyef va biologik muhit kabi xususiyatlari mahsulotning ta’m, sifat 
va xususiyatlariga bevosita ta’sir qiladi. Toshkent viloyatida yetishtirilgan gilos bilan Samarqand viloyatida 
yetishtirilgan gilosning farqi terroirga bog‘liqdir. Ushbu farqlar marketingda alohida ta’kidlanadi.

Philip Kotler bozor muvaffaqiyatini to‘rtta asosiy komponent — Product (mahsulot), Price (narx), Place 
(tarqatish) va Promotion (ilgari surish) orqali ta’minlash g‘oyasini ilgari suradi. Bu marketing miksi — 4P modeli 
— bo‘lib, bozorda muvaffaqiyatga erishish uchun korxona to‘rtta asosiy omilni: mahsulot, narx, tarqatish va 
ilgari surishni muvofiqlashtirilgan tarzda boshqarishi zarurligini nazarda tutadi. Sh.Q. Qodirov fikriga ko‘ra, 
mahsulotning narxi, sifati, qadoqlanishi, tarqatish kanallari va reklama strategiyalarini uzviy bog‘langan holda 
qo‘llash orqali qishloq xo‘jaligi mahsulotlarining bozor talabiga moslashtirilgan shaklini yaratish mumkin [9]. 
Quyida biz Philip Kotler tomonidan ilgari surilgan marketing strategiyasini qishloq xo‘jaligi misolida ko‘rib 
chiqamiz (2-jadval).

 
2-jadval. Marketing miks 4P modelining qishloq xo‘jaligiga tatbiqi3

Element Talqin

Product Mahsulot assortimenti, o‘ram sifati, texnologik qayta ishlov darajasi. Eko-sertifikatlangan mahsulotlar 
(eko-go‘sht, bio-tuxum).

Price Bozor segmentlariga qarab narx differensiallashuvi (premium – oddiy). Subsidiyalar orqali 
raqobatbardosh narx siyosati.

Place Mahsulotni fermerdan bevosita xaridorga etkazuvchi elektron platformalar, agro-logistika markazlari.

Promotion Agrobrend yaratish, ijtimoiy tarmoqlarda marketing, dehqon bozorlari va ko‘rgazmalarda ishtirok.

Qishloq xo‘jaligi mahsulotlari nafaqat xomashyo, balki brendli va yuqori qayta ishlangan tayyor mahsulot 
sifatida bozorga taklif qilinishi kerak. Eko-sertifikatlar va qadoqlash sifati iste’molchilarda ishonch uyg‘otadi, bu 
esa premium segmentda raqobatbardoshlikni oshiradi. Shuningdek, mahsulotni differensiallashuv orqali bozor 
segmentlariga moslashtirish mumkin. Natijada, yirik bozorga emas, balki sifatga e’tibor beruvchi, brendga 
sodiq iste’molchilarga yo‘naltirilgan strategiya uchun asos bo‘lib xizmat qiladi.

Qishloq xo‘jaligida mahsulotga bo‘lgan talab ularning yetishmovchiligi yoki ortiqligi asosida narx jihatidan 
moslashtiriladi. Segmentatsiyalangan narxlash siyosati (masalan, yuqori daromadli iste’molchilar uchun 
premium mahsulotlar) orqali turli auditoriyalarga xizmat ko‘rsatish mumkin. Davlat tomonidan beriladigan 
subsidiyalar va soliq yengilliklari narxni pasaytirish orqali raqobatbardoshlikni oshiradi. Natijada raqobatchilar 
bilan narx jihatidan samarali kurashish va turli daromad guruhlariga mos mahsulot taklif etish imkoniyati yuzaga 
keladi.

Zamonaviy e-commerce platformalari orqali vositachilarsiz savdo qilish imkoniyati mavjud. Shu bilan bir 
qatorda, logistika va saqlash infratuzilmasi raqobatbardoshlikni belgilovchi asosiy omilga aylanmoqda, ayniqsa 
tez buziluvchi mahsulotlar uchun o‘zining ahamiyatini ko‘rsatmoqda. Oxir-oqibat bu yetkazib berish vaqtini 
qisqartirish, xarajatlarni kamaytirish va mahsulot ishonchliligini oshirish kabi afzalliklarni ta’minlaydi. Brend 
yaratish orqali mahsulotga nisbatan ishonch va sodiqlik shakllantiriladi.

3	  Muallif tadqiqotlari asosida shakllantirildi

Ushbu modelning yana bir muhim tarkibiy qismi sifatida ijtimoiy tarmoqlarda marketing — ayniqsa yosh 
iste’molchilar auditoriyasiga chiqish uchun — muhim vosita hisoblanadi. Shuningdek, mahalliy va xalqaro 
ko‘rgazmalar orqali mahsulotni targ‘ib qilish, investorlar hamda distribyutorlar bilan aloqa o‘rnatish mumkin. 
Natijada mahsulot tan olinishini oshirish, yangi mijozlarni jalb qilish va bozor ulushini kengaytirish imkoniyati 
yaratiladi (3-jadval).

3-jadval. Qishloq xo‘jaligi uchun Ansoff strategiyasi4

Strategiya turi Tahlil – Qishloq xo‘jaligidagi qo‘llanilishi

1. Market Penetration (Bozorni 
chuqurlashtirish)

Mavjud bozorda mavjud mahsulotning hajmini oshirish. Misol: Paxta o‘rniga 
daromadliroq ekinlarni ekish orqali daromadni ko‘paytirish. Bu ichki bozorda 
resurslarni samaraliroq ishlatishni ko‘zda tutadi.

2. Market Development 
(Bozorni kengaytirish)

Mavjud mahsulotni yangi bozorlarga chiqarish. Masalan: uzum, gilosni Xitoy yoki 
Arab mamlakatlariga eksport qilish. Bu strategiya tashqi bozorlar salohiyatidan 
foydalanishni maqsad qiladi.

3. Product Development 
(Mahsulotni rivojlantirish)

Yangi mahsulotlar ishlab chiqarish, mavjud bozorda. Masalan: quritilgan mevalar yoki 
pestisidsiz sabzavotlar. Bu diversifikatsiyalanmagan, ammo innovatsion yondashuv 
hisoblanadi.

4. Diversification 
(Diversifikatsiya)

Butunlay yangi yo‘nalishlar va mahsulotlar bilan chiqish. Masalan: agro-turizm, 
biogaz, organik o‘g‘it ishlab chiqarish. Bu eng katta risk bilan bog‘liq, ammo uzoq 
muddatli istiqbolda samarador bo‘lishi mumkin.

Bozorni chuqurlashtirish strategiyasi mavjud mahsulotni ayni bozorda ko‘proq sotishni ko‘zlaydi. Qishloq 
xo‘jaligida bu yondashuv paxta kabi an’anaviy ekinlar o‘rniga daromadliroq ekinlar yetishtirish orqali amalga 
oshiriladi. Shu bilan birga, hosildorlikni oshiruvchi yangi agrotexnologiyalarni joriy etish yoki ichki bozordagi 
mijozlar bilan faolroq ishlash orqali daromad ko‘paytiriladi. Bunday yondashuv past riskli bo‘lib, katta 
investitsiyani talab qilmaydi. U mavjud resurslardan samarali foydalanishni kuchaytiradi.

Bozorni kengaytirish strategiyasi esa mavjud mahsulotlar bilan yangi bozorga chiqishni anglatadi. Qishloq 
xo‘jaligida bu mevalarni xorijiy davlatlarga eksport qilish orqali amalga oshiriladi. Masalan, uzum yoki gilosni 
Xitoy yoki BAA kabi mamlakatlarga eksport qilish mumkin. Buning uchun xalqaro sertifikatlar olish va logistika 
tizimini rivojlantirish zarur. Ushbu strategiya tashqi bozor talablaridan foydalanish imkonini beradi va yuqori 
daromad keltiradi, biroq u ko‘proq xarajat hamda risk bilan bog‘liq.

Mahsulotni rivojlantirish strategiyasi yangi mahsulot ishlab chiqarib, mavjud bozorda sotishni ko‘zlaydi. 
Qishloq xo‘jaligida bu quritilgan mevalar, pestisidsiz sabzavotlar yoki ekologik mahsulotlar ishlab chiqarish 
orqali amalga oshiriladi. Bunday mahsulotlar iste’molchilarning sog‘lom ovqatlanish talablariga mos keladi 
va bozorda farqlanish imkonini beradi. Yangi mahsulotlar yuqori foyda keltiradi, ammo ularni ishlab chiqarish 
uchun innovatsiyalar va zamonaviy texnologiyalar zarur bo‘ladi.

Diversifikatsiya strategiyasi yangi mahsulot bilan yangi bozorga chiqishni anglatadi. Bu eng murakkab va 
riskli strategiya hisoblanadi. Qishloq xo‘jaligida bu agro-turizm yo‘nalishini ochish, biogaz ishlab chiqarish yoki 
organik o‘g‘it tayyorlash orqali amalga oshiriladi. Bunday yondashuv yangi sektorlar bilan shug‘ullanish orqali 
daromad manbalarini kengaytiradi. Diversifikatsiya uzoq muddatli istiqbolda katta samaradorlik beradi, ammo 
ko‘p tajriba, bilim va investitsiyani talab qiladi.

Har bir qishloq xo‘jaligi subyekti o‘ziga xos resurslar — yer sifati, iqlim sharoiti, inson kapitali va innovatsion 
salohiyat orqali bozorning ma’lum segmentida raqobat ustunligiga erishishi mumkin [10] (4-jadval).

4-jadval. Qishloq xo‘jaligida RBV tatbiqi5

Resurs turi Misollar Raqobatbardoshlik ta’siri
Yer sifati Organik yerlar, terroirga xos hududlar Yuqori sifatli va noyob mahsulot
Inson kapitali Tajribali agronomlar Innovatsion texnologiyalardan foydalanish
Innovatsiya Eko-sertifikat, bio-texnologiyalar Farqlanish va narxni yuqori ushlab turish
Marketing Brend yaratuvchanlik, agro-logistika Bozor ulushini oshirish, sodiqlik

Ushbu jadvalda qishloq xo‘jaligida Resurslarga asoslangan qarash (RBV – Resource-Based View) 
modeli asosida raqobatbardoshlikni ta’minlash imkoniyatlari ko‘rsatilgan. Modelning asosiy g‘oyasi shundan 
iboratki, har bir xo‘jalik o‘zining noyob, takrorlab bo‘lmaydigan va raqobatchilar tomonidan osonlikcha ko‘chirib 

4	  Muallif tadqiqotlari asosida shakllantirildi.
5	  Muallif tmonidan shakllantirildi

bo‘lmaydigan ichki resurslari orqali bozorda ustunlikka ega bo‘lishi mumkin. Jadvalda bu resurslar to‘rtta asosiy 
toifaga bo‘lingan bo‘lib, ular yer sifati, inson kapitali, innovatsiya va marketing hisoblanadi.

Yer sifati qishloq xo‘jaligida asosiy strategik resurslardan biri sanaladi. Ayniqsa, organik yerlar va terroirga 
xos hududlar boshqa joylarda uchramaydigan noyob xususiyatlarga ega. Terroir — bu tuproq, iqlim, relyef va 
boshqa ekologik omillar yig‘indisidir. Bunday joylarda yetishtirilgan mahsulotlar yuqori sifatli va noyob bo‘lib, ular 
bozorda premium segmentda joy olishi mumkin. Bu esa mahsulot narxining yuqori bo‘lishiga imkon yaratadi.

Inson kapitali esa tajribali agronomlar, dehqonlar va mutaxassislar orqali namoyon bo‘ladi. Tajribali kadrlar 
zamonaviy texnologiyalardan samarali foydalanib, hosildorlikni oshirish, xarajatlarni kamaytirish hamda 
sifatni yaxshilash orqali raqobatbardoshlikni kuchaytiradi. Bundan tashqari, inson kapitalining yuqori darajasi 
innovatsiyalarni tezroq joriy etish imkonini beradi.

Innovatsiya zamonaviy qishloq xo‘jaligida asosiy raqobat omillaridan biri bo‘lib, eko-sertifikatlash, 
biotexnologiyalar, dronlar yordamida monitoring olib borish va raqamli yechimlarni joriy etish orqali amalga 
oshiriladi. Bunday yondashuv mahsulotlarni boshqa raqobatchilardan ajratib turadi, bu esa narxni yuqori 
darajada ushlab turishga yordam beradi. Yana bir ustun jihat shundaki, ekologik toza mahsulotlar Yevropa va 
boshqa rivojlangan bozorlarda yuqori talabga ega.

Marketing resurslari esa brend yaratish, agro-logistika tizimlarini rivojlantirish, to‘g‘ridan-to‘g‘ri iste’molchiga 
yetkazib berish va mijozlar bilan aloqalarni mustahkamlash orqali raqobatbardoshlikka ijobiy ta’sir ko‘rsatadi. 
Kuchli marketing strategiyasi mahsulotni bozorda ajralib turadigan qilib, iste’molchi sadoqatini oshiradi va 
brend qiymatini shakllantiradi. Bu esa uzoq muddatli raqobat ustunligini ta’minlaydi.

X U L O S A  V A  T A K L I F L A R
Umuman olganda, RBV modeli asosida qishloq xo‘jaligida raqobatbardoshlikni ta’minlash uchun xo‘jaliklar 

o‘z resurslarining noyobligiga, ularning bozor qiymatiga qanday aylanayotganiga hamda raqobatchilar 
tomonidan osongina ko‘chirib olinmasligiga e’tibor qaratishlari lozim. Har bir resursning strategik ustunlik 
beruvchi jihatlari to‘g‘ri aniqlansa, qishloq xo‘jaligi sohasida barqaror raqobat ustunligi yaratiladi.

Qishloq xo‘jaligi mahsulotlarining raqobatbardoshligini shakllantirishda marketing strategiyalarini 
kompleks yondashuv asosida amalga oshirish, mahalliy hamda xalqaro bozorlarda o‘z o‘rnini topgan, barqaror 
daromad keltiruvchi va iste’molchi ishonchini qozongan brendlarni yaratishga xizmat qiladi. Strategik marketing 
qarorlarini qabul qilishda esa nafaqat bozor konyunkturasi, balki iqlim, tuproq, ekologik muvozanat va ishlab 
chiqarish quvvatlari kabi agrobiologik omillar ham inobatga olinishi zarur.

